
Paratowyd y ddogfen hon gan gyfreithwyr Cynulliad Cenedlaethol Cymru i roi 
gwybodaeth a chyngor i Aelodau’r Cynulliad a’u staff am faterion y mae’r Cynulliad a’i 
bwyllgorau’n eu hystyried ac nid at unrhyw ddiben arall.  Gwnaed pob ymdrech i 
sicrhau bod yr wybodaeth a’r cyngor a geir yn y ddogfen hon yn gywir, ond ni 
dderbynnir cyfrifoldeb am unrhyw ddibyniaeth a roddir arnynt gan drydydd parti. 

 

This document has been prepared by National Assembly for Wales lawyers in order to 
provide information and advice to Assembly Members and their staff in relation to 
matters under consideration by the Assembly and its committees and for no other 
purpose. Every effort has been made to ensure that the information and advice 
contained in it are accurate, but no responsibility is accepted for any reliance placed on 
them by third parties.

 

MEMORANDWM CYDSYNIAD DEDDFWRIAETHOL ATODOL (Rhif 5):

NODYN CYNGOR CYFREITHIOL

Y BIL MENTER – PRENTISIAETHAU – RHANNU GWYBODAETH

1.0 Cyflwyniad

1.1 Cyflwynwyd y Bil Menter (‘y Bil’) yn Nhŷ’r Arglwyddi ar 16 Medi 2015.

1.2 Gosodwyd y Memorandwm Cydsyniad Deddfwriaethol Atodol (y 
"Memorandwm") y mae’r nodyn hwn yn cyfeirio ato yn y Cynulliad ar 16 
Chwefror 2016. Mae’r Pwyllgor Menter a Busnes a’r Pwyllgor Cymunedau, 
Cydraddoldeb a Llywodraeth Leol eisoes wedi ystyried pedwar Cynnig 
Cydsyniad Deddfwriaethol mewn perthynas â’r Bil (er bod y rhain yn 
ymwneud â darpariaethau gwahanol). 

1.3 Oherwydd cyfyngiadau amser, nid yw’r Pwyllgor Busnes wedi cyfeirio’r 
Memorandwm Cydsyniad Deddfwriaethol Atodol hwn at bwyllgor, ond yn 
hytrach bydd dadl arno yn y Cyfarfod Llawn yn unig. Mae’r ddadl yn y 
Cyfarfod Llawn wedi’i threfnu ar gyfer dydd Mawrth, 15 Mawrth 2016. 

1.4 Mae Rheol Sefydlog 29 yn darparu bod yn rhaid i Weinidogion Cymru 
osod Memorandwm Cydsyniad Deddfwriaethol pan fydd Bil y DU yn gwneud 
darpariaethau mewn perthynas â Chymru:



‘(i) at unrhyw ddiben sydd o fewn cymhwysedd deddfwriaethol y Cynulliad 
(ac eithrio darpariaethau cysylltiedig, canlyniadol, trosiannol, dros dro, 
atodol neu ddarpariaethau arbed sy’n ymwneud â materion nad ydynt o fewn 
cymhwysedd deddfwriaethol y Cynulliad); neu 

(ii) sy’n addasu cymhwysedd deddfwriaethol y Cynulliad.’

2.0 Crynodeb o’r Bil a’i Amcanion Polisi

2.1 Caiff y Bil ei noddi gan yr Adran Busnes, Arloesi a Sgiliau ("BIS"). Y prif 
amcanion a nodwyd gan Lywodraeth y DU ar gyfer y Bil yw:

2.1.2 Cadarnhau safle’r DU fel y lle gorau yn Ewrop i ddechrau a datblygu 
busnes, drwy leihau biwrocratiaeth a’i gwneud yn haws i fusnesau bach 
ddatrys anghydfodau yn gyflym ac yn hwylus; a

2.1.3 Gwobrwyo entrepreneuriaeth, creu swyddi a chyflogau uwch i bawb, a 
chynnig cyfle i bobl yn ystod pob cyfnod o’u hoes.  

2.2 Mae naw rhan i’r Bil. Yn gryno, ceisia’r rhain gyflawni’r canlynol:

2.3 Mae Rhan 1 yn gwneud darpariaeth i sefydlu Comisiynydd Busnesau 
Bach;

2.4 Mae Rhan 2 yn darparu ar gyfer ehangu’r Targed Effaith Busnes;

2.5 Mae Rhan 3 yn darparu ar gyfer symleiddio’r Cynllun Awdurdodau 
Sylfaenol;

2.6 Mae Rhan 4 yn darparu ar gyfer cyflwyno targed ar gyfer nifer y 
prentisiaid sy’n gweithio mewn cyrff sector cyhoeddus ac yn rhwystro 
achosion o gamddefnyddio’r term "Prentisiaeth";

2.7 Mae Rhan 5 yn gwneud darpariaeth sy’n cyflwyno rhwymedigaeth 
gyfreithiol i dalu hawliadau yswiriant o fewn cyfnod rhesymol;

2.8 Mae Rhan 6 yn darparu i Asiantaeth y Swyddfa Brisio rannu 
gwybodaeth â llywodraeth leol, am drethdalwyr a’u heiddo o ran ardrethi 
annomestig, ac ar gyfer diwygio’r system apeliadau ardrethi annomestig;



2.9 Mae Rhan 7 yn gwneud darpariaeth sy’n diweddaru Deddf Datblygu 
Diwydiannol 1982;

2.10 Mae Rhan 8 yn gwneud darpariaeth ar gyfer capio taliadau ymadael i 
weithwyr yn y sector cyhoeddus; a

2.11 Mae Rhan 9 yn gwneud diwygiadau canlyniadol, darpariaethau 
trosiannol ac arbed ac yn ymdrin â chychwyn. 

 
 

3.0 Y darpariaethau yn y Bil y ceisir cydsyniad yn eu cylch 

3.1 Ceisir cydsyniad ar gyfer y darpariaethau atodol a nodwyd mewn 
gwelliant (NC3) a gyflwynwyd gan y Gwir Anrhydeddus Anna Soubry AS, y 
Gweinidog Busnesau Bach, Diwydiant a Menter ar 2 Chwefror, ac a 
gyhoeddwyd ar 3 Chwefror. 

3.2 Os daw i rym, byddai’r gwelliant yn mewnosod Rhan newydd i Ddeddf 
Prentisiaethau, Sgiliau, Plant a Dysgu 2009 ("ASCLA 2009"). Byddai’r Rhan 1A 
newydd (adrannau 40A i 40D) yn creu pwerau rhannu data rhwng Cyllid a 
Thollau Ei Mawrhydi (HMRC), yr Ysgrifennydd Gwladol a’r Gweinyddiaethau 
Datganoledig yng nghyd-destun swyddogaethau prentisiaethau. Cyflwynir y  
pyrth rhannu data yng ngoleuni bwriad Llywodraeth y DU i gyflwyno 
darpariaethau yn ei Mesur Cyllid i greu Ardoll Brentisiaethau ar gyflogwyr.

 

3.3 Byddai’r adran 40A newydd o ASCLA 2009 yn rhoi swyddogaeth i Gyllid a 
Thollau EM a fyddai’n caniatáu iddo rannu gwybodaeth â’r Ysgrifennydd 
Gwladol. Byddai adran 40B newydd yn gwneud darpariaeth gyfatebol ar gyfer 
rhannu data rhwng Cyllid a Thollau EM ac awdurdodau Cymreig, 
awdurdodau’r Alban ac awdurdodau Gogledd Iwerddon.

3.4 Fel y mae’n gymwys i Gymru, byddai adran 40B(1) newydd yn caniatáu i 
Gyllid a Thollau EM ddatgelu gwybodaeth i awdurdodau Cymreig at ddiben 
swyddogaethau’r awdurdod mewn perthynas â phrentisiaethau yng 
Nghymru. Byddai adran 40B(2) yn caniatáu i awdurdodau Cymreig ddatgelu 
gwybodaeth i Gyllid a Thollau EM at ddiben gofyn i Gyllid a Thollau EM 
ddatgelu gwybodaeth iddynt hwythau, neu at unrhyw ddiben arall sy’n 
gysylltiedig â swyddogaethau’r awdurdod mewn perthynas â phrentisiaethau 
yng Nghymru. 



3.5 Mae adran 40B(3) yn diffinio "awdurdod Cymreig" a "phrentisiaethau yng 
Nghymru" at ddiben adran 40B. Awdurdodau Cymreig yw Gweinidogion 
Cymru, personau sy’n darparu gwasanaethau i Weinidogion Cymru, ac 
unrhyw gorff neu unrhyw berson arall a ragnodir mewn rheoliadau a 
wnaethpwyd gan yr Ysgrifennydd Gwladol. Diffinnir prentisiaethau yng 
Nghymru drwy gyfeirio at ddarpariaethau statudol sy’n bodoli eisoes mewn 
perthynas â phrentisiaethau yng Nghymru. Byddai rheoliadau a wneir o dan 
adran 40B yn rhagnodi awdurdodau Cymreig neu’n diwygio diffiniad o 
brentisiaethau yng Nghymru at ddibenion y darpariaethau rhannu data yn y 
Rhan 1A newydd o ASCLA 2009 yn unig. Ceir diwygio’r diffiniad hwn gan 
reoliadau a wneir gan yr Ysgrifennydd Gwladol.

3.6 Byddai’r adran 40C newydd yn gwneud darpariaeth ar gyfer datgelu ar 
gam unrhyw wybodaeth a geir oddi wrth Gyllid a Thollau EM. 

3.7 Mae adran 40D newydd yn nodi darpariaethau dehongli ar gyfer Rhan 
1A.

3.8 Yn gyffredinol, mae’r darpariaethau hyn yn gymwys o ran Cymru.

4.0  Cymhwysedd Deddfwriaethol

 

4.1 Barn y Gwasanaethau Cyfreithiol yw bod y darpariaethau yn y Bil, y 
ceisir cydsyniad ar eu cyfer, yn dod o fewn cymhwysedd deddfwriaethol y 
Cynulliad i’r graddau y maent yn ymwneud ag "Adfywio a datblygu 
economaidd, gan gynnwys datblygiad cymdeithasol cymunedau" (paragraff 4 
o Atodlen 7 i Ddeddf Llywodraeth Cymru 2006) ac "Addysg a Hyfforddiant" 
(paragraff 5 o Atodlen 7).

4.2 Felly, mae cydsyniad deddfwriaethol y Cynulliad yn ofynnol, yn unol â 
Rheol Sefydlog 29.6.

 

5.0 Casgliad

 

5.1  Ym marn y Gwasanaethau Cyfreithiol:

I. mae’r gwelliannau yn cyflawni amcan polisi Llywodraeth y DU, a 
gefnogir gan Lywodraeth Cymru hefyd, ac mae’r drafftio yn gyfreithiol gywir;

II. mae’r Bil yn ceisio deddfu mewn meysydd sydd o fewn cymhwysedd 
deddfwriaethol y Cynulliad.  

